
საქართველოს თავდაცვის მინისტრის 
ბრძანება №188
2009 წლის 13 მარტი 
ქ. თბილისი
„თავდაცვის ატაშეს, საქართველოს თავდაცვის სამინისტროს წარმომადგენლის და მათი აპარატების საქმიანობის წესისა და თანამდებობების დასახელების შესახებ“ დებულების დამტკიცების თაობაზე
„დიპლომატიური სამსახურის შესახებ“ საქართველოს კანონის 32-ე მუხლის მე-5 პუნქტის საფუძველზე, ვბრძანებ:

მუხლი 1.

დამტკიცდეს „თავდაცვის ატაშეს, საქართველოს თავდაცვის სამინისტროს წარმომადგენლის და მათი აპარატების საქმიანობის წესისა და თანამდებობების დასახელების შესახებ“ თანდართული დებულება.


მუხლი 2. 
ბრძანებას გაეცნონ საქართველოს თავდაცვის მინისტრის მოადგილეები, საქართველოს შეიარაღებული ძალების გაერთიანებული შტაბის უფროსი, მისი მოადგილეები და ყველა სტრუქტურული ქვედანაყოფი.


მუხლი 3. 
ბრძანება ძალაშია გამოქვეყნებისთანავე.

ვ. სიხარულიძე
„თავდაცვის ატაშეს, საქართველოს თავდაცვის სამინისტროს წარმომადგენლის და მათი აპარატების საქმიანობის წესისა და თანამდებობების დასახელების შესახებ“

დებულება

მუხლი 1. ზოგადი დებულებანი
1. ამ დებულების მიზანია, განსაზღვროს თავდაცვის ატაშესა და საქართველოს თავდაცვის სამინისტროს (შემდეგ – სამინისტრო) წარმომადგენლების, აგრეთვე მათი აპარატების საქმიანობის წესები, სამართლებრივი მდგომარეობა, მათი ფუნქციები და ამოცანები.

2. თავდაცვის ატაშე და სამინისტროს წარმომადგენელი თავიანთი საქმიანობისას ხელმძღვანელობენ საქართველოს კონსტიტუციით, საქართველოს საერთაშორისო ხელშეკრულებებით, საერთაშორისო სამართლის საყოველთაოდ აღიარებული პრინციპებითა და ნორმებით, საქართველოს საკანონმდებლო და კანონქვემდებარე აქტებით, ამ დებულებით. თავიანთი საქმიანობისას ისინი ასევე ითვალისწინებენ მიმღები სახელმწიფოს კანონმდებლობას.

3. თავდაცვის ატაშე და სამინისტროს წარმომადგენელი იყენებენ შესაბამისი დიპლომატიური წარმომადგენლობის სატიტულო ფურცელს, რომელზეც გამოსახულია საქართველოს სახელმწიფო გერბი სრული სახით და აღინიშნება თავდაცვის ატაშეს/სამინისტროს წარმომადგენლის თანამდებობა. აღნიშნული სატიტულო ფურცლის ნიმუში მტკიცდება საქართველოს საგარეო საქმეთა მინისტრისა და საქართველოს თავდაცვის მინისტრის ერთობლივი ბრძანებით.

4. საქართველოს საგარეო საქმეთა სამინისტროს დიპლომატიური წარმომადგენლობისა და მის შემადგენლობაში არსებული თავდაცვის ატაშეს/ სამინისტროს წარმომადგენლის საქმისწარმოება ერთიანია. 

5. თავდაცვის ატაშეს/სამინისტროს წარმომადგენელს (თავდაცვის ატაშეს/ წარმომადგენლის აპარატს) გააჩნია ანგარიში საბანკო დაწესებულებებში, აგრეთვე ბეჭედი საქართველოს სახელმწიფო გერბის გამოსახულებით და შესაბამისი დიპლომატიური წარმომადგენლობისა და თავდაცვის ატაშეს/წარმომადგენლის თანამდებობის აღნიშვნით.

6. საქართველოს სახელმწიფო გერბი სრული სახით განთავსებულია თავდაცვის ატაშეს/სამინისტროს წარმომადგენლის სამუშაო ოთახში და, თუ მისი ადგილსამყოფელი საქართველოს საგარეო საქმეთა სამინისტროს დიპლომატიური წარმომადგენლობისგან ცალკე შენობაში განთავსდება, აგრეთვე – შენობის ფასადზე და, თუ არსებობს, სხდომათა დარბაზში.


მუხლი 2. გამოყენებულ ტერმინთა განმარტება
ამ დებულებაში გამოყენებულ ტერმინებს გააჩნიათ შემდეგი მნიშვნელობანი:

ა)
„თავდაცვის ატაშე“ – საქართველოს თავდაცვის მინისტრის ბრძანებით, საქართველოს საგარეო საქმეთა სამინისტროსთან შეთანხმებით, ადგილსამყოფელ სახელმწიფოში აკრედიტებული თავდაცვის სამინისტროს სამხედრო მოსამსახურე, რომელიც სამხედრო ხასიათის ურთიერთობებში თავისი კომპეტენციის ფარგლებში წარმოადგენს საქართველოს;

ბ) „სამინისტროს წარმომადგენელი“ (შემდეგ – წარმომადგენელი) – საქართველოს თავდაცვის მინისტრის ბრძანებით, საქართველოს საგარეო საქმეთა სამინისტროსთან შეთანხმებით, საერთაშორისო ორგანიზაციაში სამუშაოდ მივლინებული თავდაცვის სამინისტროს სამხედრო ან სამოქალაქო წარმომადგენელი;

გ) „სამხედრო წარმომადგენელი“ – თავდაცვის მინისტრის ბრძანებით საერთაშორისო ორგანიზაციაში სამუშაოდ მივლინებული სამხედრო მოსამსახურე, რომელიც თავისი კომპეტენციის ფარგლებში წარმოადგენს საქართველოს;

დ) „სამოქალაქო წარმომადგენელი“ – თავდაცვის მინისტრის ბრძანებით საერთაშორისო ორგანიზაციაში სამუშაოდ მივლინებული საჯარო მოსამსახურე, რომელიც თავისი კომპეტენციის ფარგლებში წარმოადგენს სამინისტროს;

ე)
„კოორდინატორი სტრუქტურული ერთეული“ – თავდაცვის სამინისტროს ის სტრუქტურული ერთეული, რომელსაც თავდაცვის მინისტრის ბრძანებით მინიჭებული აქვს თავდაცვის ატაშეს/წარმომადგენლის (მისი აპარატის) საქმიანობის კოორდინაციის ფუნქცია. 


მუხლი 3. თავდაცვის ატაშეს/წარმომადგენლის დაქვემდებარებულება და მატერიალურ-ტექნიკური უზრუნველყოფა
1. თავდაცვის ატაშე/წარმომადგენელი და მისი აპარატის საჯარო მოსამსახურეები საქართველოს შესაბამისი დიპლომატიური წარმომადგენლობის პერსონალის შემადგენლობაში შედიან და ამ დიპლომატიური წარმომადგენლობის ხელმძღვანელის ოპერატიული, ხოლო სამინისტროს ადმინისტრაციული დაქვემდებარების ქვეშ იმყოფებიან. 

2. დიპლომატიური წარმომადგენლობის ხელმძღვანელის ოპერატიული დაქვემდებარების ფარგლებში, დიპლომატიური წარმომადგენლობის ხელმძღვანელი უფლებამოსილია:

ა) გაეცნოს დიპლომატიურ წარმომადგენლობაში თავდაცვის ატაშეს/ წარმომადგენლის სახელზე შესულ კორესპონდენციას, გარდა სამინისტროდან მიღებული კორესპონდენციისა;

ბ) თავდაცვის ატაშეს/წარმომადგენლის მიერ მომზადებულ კორესპონდენციას მისცეს ვიზირება, გარდა სამინისტროში გასაგზავნი კორესპონდენციისა.

3. თავდაცვის ატაშეს/წარმომადგენელს დავალებებსა და მითითებებს აძლევენ:

ა) საქართველოს თავდაცვის მინისტრი და კურატორი მინისტრის მოადგილე ან/და მინისტრის მიერ უფლებამოსილი სხვა თანამდებობის პირი;

ბ) დიპლომატიური წარმომადგენლობის ხელმძღვანელი, ოპერატიული დაქვემდებარების ფარგლებში;

გ) კოორდინატორი სტრუქტურული ერთეულის უფროსი.

4. თავდაცვის ატაშეს/წარმომადგენლისა და მისი აპარატის ყოველდღიურ, მათ შორის, საინფორმაციო-ანალიტიკურ და სამხედრო-დიპლომატიურ საქმიანობას კოორდინაციას უწევენ დიპლომატიური წარმომადგენლობის ხელმძღვანელი და სამინისტრო.

5. თავდაცვის ატაშეს/წარმომადგენელს, მის აპარატსა და თანამდებობის პირებს მატერიალურ-ტექნიკურად და ფინანსურად უზრუნველყოფს სამინისტრო, საქართველოს კანონმდებლობის შესაბამისად.


მუხლი 4. თავდაცვის ატაშეს/წარმომადგენლისა და მისი აპარატის ამოცანები და ფუნქციები
1. თავდაცვის ატაშეს/წარმომადგენლისა და მისი აპარატის ამოცანები შემდეგია:

ა) საქართველოსა და შესაბამის ადგილსამყოფელ სახელმწიფოს, თავდაცვის/სამხედრო დაწესებულებას ან საერთაშორისო ორგანიზაციას შორის სამხედრო-პოლიტიკური ურთიერთობების განვითარება;

ბ) საქართველოს უსაფრთხოებისა და საერთაშორისო სტატუსის განმტკიცების ხელშეწყობა;

გ) საერთაშორისო და რეგიონული მშვიდობისა და უსაფრთხოების განმტკიცებისათვის ხელის შეწყობა;

დ) საერთაშორისო სამართლის საყოველთაოდ აღიარებული პრინციპებისა და ნორმების განუხრელი დაცვისა და შემდგომი განვითარებისათვის ხელის შეწყობა;

ე) საქართველოს კანონმდებლობით განსაზღვრული სხვა ამოცანების შესრულება.

2. თავდაცვის ატაშეს/წარმომადგენლისა და მისი აპარატის ფუნქციები შემდეგია:

ა) კომპეტენციის ფარგლებში საქართველოს სუვერენიტეტის, ქვეყნის უსაფრთხოების, მისი ტერიტორიული მთლიანობისა და საზღვრების ურღვევობისა და სახელმწიფოებრივი ინტერესების წარმოდგენა და დაცვა, სამხედრო პოლიტიკური მხარდაჭერის მოპოვება;

ბ) ადგილსამყოფელი სახელმწიფოს (საერთაშორისო ორგანიზაციის) თავდაცვის დაწესებულებებსა და დიპლომატიურ სამსახურებთან, აგრეთვე ამ სახელმწიფოში (საერთაშორისო ორგანიზაციაში) აკრედიტებულ სხვა სახელმწიფოს (საერთაშორისო ორგანიზაციის) თავდაცვის წარმომადგენლობებთან სამხედრო-დიპლომატიური საქმიანობის წარმართვა, თანამშრომლობის ახალი სფეროების ათვისების მიზნით რეკომენდაციების მომზადება;

გ) საქართველოსა და შესაბამის ადგილსამყოფელ სახელმწიფოს (საერთაშორისო ორგანიზაციას) შორის თავდაცვის სფეროში ორმხრივი და მრავალმხრივი თანამშრომლობის პროგრამების (გეგმების) შემუშავებაში მონაწილეობა;

დ) ადგილსამყოფელ სახელმწიფოში (საერთაშორისო ორგანიზაციაში) აკრედიტებულ სამხედრო-დიპლომატიურ კორპუსთან თანამშრომლობა;

ე) საქართველოს კანონმდებლობით განსაზღვრული სხვა ფუნქციების შესრულება.


მუხლი 5. თავდაცვის ატაშეს/წარმომადგენლის აპარატის დაფუძნება, მისი სტრუქტურა და თანამდებობების დასახელება
1. საქართველოს თავდაცვის მინისტრის ბრძანებით, საქართველოს საგარეო საქმეთა სამინისტროსა და შესაბამის ადგილსამყოფელ სახელმწიფოსთან (საერთაშორისო ორგანიზაციასთან) შეთანხმებით, ადგილსამყოფელ სახელმწიფოში არსებულ დიპლომატიურ წარმომადგენლობაში შეიძლება სამუშაოდ მივლენილ იქნეს თავდაცვის ატაშე, ხოლო საერთაშორისო ორგანიზაციაში – წარმომადგენელი, აგრეთვე, ადგილსამყოფელ სახელმწიფოსთან შეთანხმებით, საქართველოს თავდაცვის მინისტრის ინდივიდუალური ადმინისტრაციულ-სამართლებრივი აქტით შეიძლება დაფუძნდეს თავდაცვის ატაშეს აპარატი, ხოლო საერთაშორისო ორგანიზაციასთან – წარმომადგენლის აპარატი. 

2. საქართველოს თავდაცვის მინისტრის ბრძანებით, კოორდინატორი სტრუქტურული ერთეულის უფროსის წარდგინებით, ამ დებულების მე-6 მუხლის პირველი პუნქტის შესაბამისად, თავდაცვის ატაშედ/წარმომადგენლად ან თავდაცვის ატაშეს/წარმომადგენლის აპარატში შეიძლება დაინიშნონ შემდეგი თანამდებობის პირები:

ა) უფროსი დიპლომატიური თანამდებობის პირები (B3): თავდაცვის ატაშე, სამხედრო წარმომადგენელი, სამოქალაქო წარმომადგენელი;

ბ)
 უმცროსი დიპლომატიური თანამდებობის პირები (C3) – თავდაცვის ატაშეს/წარმომადგენლის აპარატის საჯარო მოსამსახურეები: თავდაცვის ატაშეს მოადგილე, თანაშემწე; სამხედრო წარმომადგენლის მოადგილე, თანაშემწე; სამოქალაქო წარმომადგენლის მოადგილე, თანაშემწე; უფროსი მეკავშირე ოფიცერი; მეკავშირე ოფიცერი.

3. თითოეული თავდაცვის ატაშეს/წარმომადგენლის აპარატის სტრუქტურასა და საშტატო განრიგს განსაზღვრავს საქართველო თავდაცვის მინისტრი, კოორდინატორი სტრუქტურული ერთეულის უფროსის მიერ შესაბამის მინისტრის მოადგილესთან შეთანხმებული წარდგინების საფუძველზე.

4. თავდაცვის ატაშეს/წარმომადგენლის აპარატს ხელმძღვანელობს:

ა) სამხედრო წარმომადგენლის აპარატის შემთხვევაში – თავდაცვის ატაშე/სამხედრო წარმომადგენელი;

ბ) სამოქალაქო წარმომადგენლის აპარატის შემთხვევაში – სამოქალაქო წარმომადგენელი.

5. თავდაცვის ატაშე/სამხედრო წარმომადგენელი ადგილსამყოფელ სახელმწიფოში (საერთაშორისო ორგანიზაციაში) საქართველოს დიპლომატიური წარმომადგენლობის მეთაურის უფროსი მრჩეველია თავდაცვის საკითხებში.

6. თავდაცვის ატაშე/წარმომადგენლის უშუალო მოვალეობებია:

ა) ოფიციალური ურთიერთობების დამყარება ადგილსამყოფელი სახელმწიფოს თავდაცვის უწყებებთან (საერთაშორისო ორგანიზაციასთან);

ბ) აპარატის საჯარო მოსამსახურის მიერ სამსახურებრივი მოვალეობების შესრულების სამსახურებრივი ზედამხედველობა, მათთვის დავალებებისა და მითითებების მიცემა;

გ) ადგილსამყოფელ სახელმწიფოში (საერთაშორისო ორგანიზაციაში) სამსახურებრივი მივლინებით მყოფი სამინისტროს საჯარო მოსამსახურეებისათვის კოორდინაციის გაწევა და, თავისი კომპეტენციის ფარგლებში, დახმარების აღმოჩენა;

დ) აპარატის მიერ მომზადებული ოფიციალური დოკუმენტების ხელმოწერა;

ე) საქართველოს კანონმდებლობის შესაბამისად, შესაბამისი უფლებამოსილების საფუძველზე, სამინისტროს სახელით სამართლებრივ დოკუმენტებსა და ხელშეკრულებებზე ხელმოწერა;

ვ) ადგილსამყოფელ სახელმწიფოში (საერთაშორისო ორგანიზაციაში) სამინისტროს დელეგაციების ვიზიტების მომზადებასა და განხორციელებაში მონაწილეობა;

ზ) შესაბამის შეხვედრებში, სემინარებსა და კონფერენციებში მონაწილეობა;

თ) შესაბამისი უწყებების მიწვევით აღლუმებზე, სამხედრო წვრთნებზე, მანევრებზე, მიღებებსა და სხვა ოფიციალურ ღონისძიებებზე დასწრება, სამხედრო და არასამხედრო დაწესებულებებში ვიზიტები;

ი) საქართველოს შეიარაღებული ძალების საიუბილეო დღესასწაულებთან დაკავშირებით მიღებების მოწყობა, საპროტოკოლო ღონისძიებების უზრუნველყოფა;

კ) სამსახურებრივი და ფინანსური ანგარიშვალდებულების შესრულება საქართველოს კანონმდებლობის შესაბამისად;

ლ)
ადგილსამყოფელი სახელმწიფოს (საერთაშორისო ორგანიზაციის) თავდაცვის სფეროს (სამხედრო კანონმდებლობა, სამხედრო, სამხედრო-ეკონომიკური, სამხედრო-ტექნიკური და სამხედრო-დიპლომატიური პოტენციალი) შესწავლა, შესაბამისი ღია საინფორმაციო-ანალიტიკური მასალების მოპოვება, დამუშავება და სამინისტროს ინფორმირება, რეკომენდაციების მოწოდება გასატარებელი ღონისძიებების შესახებ, აგრეთვე შესაბამისი კონსულტაციების გამართვა;

მ) ადგილსამყოფელ სახელმწიფოში (საერთაშორისო ორგანიზაციაში) სწავლების მიზნით მივლინებული სამინისტროს საჯარო მოსამსახურეების მონიტორინგი და მათ წინაშე წამოჭრილი საკითხების გადაწყვეტაში ხელის შეწყობა;

ნ) ადგილსამყოფელ სახელმწიფოში (საერთაშორისო ორგანიზაციაში) სამინისტროსა და საქართველოს შეიარაღებული ძალების წარმომადგენელთა ვიზიტების მომზადებაში მონაწილეობა (საინფორმაციო-ანალიტიკური მასალების, განსახილველ საკითხთა შესაძლო თემატიკისა და რეკომენდაციების მომზადება) და საპროტოკოლო უზრუნველყოფა (ვიზიტის პროგრამა, შეხვედრები);

ო) ოფიციალური მიღებების ორგანიზება;

პ) საქართველოს კანონმდებლობით განსაზღვრული მოვალეობების შესრულება.

7. თავდაცვის ატაშეს/წარმომადგენლის მოადგილე:

ა) უფლებამოსილების ფარგლებში, ხელს აწერს თავდაცვის ატაშეს/ წარმომადგენლობის აპარატში მომზადებულ დოკუმენტებს;

ბ) აკონტროლებს აპარატის საქმიანობის მიმდინარეობასა და შედეგებს;

გ) უზრუნველყოფს აპარატის ეფექტურ ფუნქციონირებას;

დ) აპარატის ხელმძღვანელის დროებით არყოფნის შემთხვევაში ასრულებს მის მოვალეობებს;

ე) ასრულებს აპარატის ხელმძღვანელის მიერ განსაზღვრულ სხვა დავალებებს.

8. ადგილსამყოფელ სახელმწიფოსთან შეთანხმებით, თავდაცვის ატაშე შეიძლება აკრედიტებულ იყოს ორ ან ორზე მეტ სახელმწიფოში. 

9. თავდაცვის ატაშეს/წარმომადგენლის აპარატის შინაგანაწესს ამტკიცებს საქართველოს თავდაცვის მინისტრი.


მუხლი 6. როტაცია და უფლებამოსილების შეწყვეტა
1. საქართველოს თავდაცვის მინისტრის ბრძანებით დანიშნული თავდაცვის ატაშე/წარმომადგენელი და მისი აპარატის უმცროსი დიპლომატიური თანამდებობის პირები წარიგზავნებიან ადგილსამყოფელ სახელმწიფოში (საერთაშორისო ორგანიზაციაში) როტაციის წესით.

2. როტაციის წესით სამუშაო მივლინების ვადაზე ადრე შეწყვეტა და მოსამსახურის ვადაზე ადრე გამოწვევა შეიძლება განხორციელდეს საქართველოს თავდაცვის მინისტრის ბრძანებით, კოორდინატორი სტრუქტურული ერთეულის უფროსის წარდგინებით, საქართველოს კანონმდებლობის შესაბამისად.

3. როტაციის წესით სამუშაო მივლინების ვადის გასვლის ან ვადამდე გამოწვევის შემთხვევაში, თუ გამოწვევა თანამდებობის პირის მიერ მოვალეობათა არაჯეროვნად შესრულებას არ უკავშირდება, თანამდებობის პირი ინიშნება სამინისტროში ან საქართველოს შეიარაღებულ ძალებში არსებულ შესაბამის ვაკანტურ თანამდებობაზე, ხოლო შესაბამისი ვაკანსიის არარსებობის შემთხვევაში, მისი თანხმობით, ირიცხება თავდაცვის სამინისტროს რეზერვში (კადრების განკარგულებაში).


მუხლი 7. თავდაცვის ატაშეს/წარმომადგენლის აპარატის ადმინისტრაციულ-ტექნიკური და მომსახურე პერსონალი
საქართველოს თავდაცვის მინისტრის ბრძანებით, კოორდინატორი სტრუქტურული ერთეულის უფროსის წარდგინებით, თავდაცვის ატაშეს/წარმომადგენლის აპარატში არადიპლომატიურ თანამდებობაზე შეიძლება:

ა) დანიშნულ ან ხელშეკრულების საფუძველზე სამუშაოდ მიღებულ იქნენ შესაბამისი კვალიფიკაციის მქონე საქართველოს მოქალაქეები – ადმინისტრაციულ-ტექნიკური პერსონალი;

ბ)
„დიპლომატიური ურთიერთობის შესახებ“ 1961 წლის ვენის კონვენციის შესაბამისად, ხელშეკრულების საფუძველზე სამუშაოდ მიღებულ იქნენ სათანადო კვალიფიკაციის მქონე საქართველოსა ან უცხო ქვეყნის მოქალაქეები ან მოქალაქეობის არმქონე პირები – მომსახურე პერსონალი.


მუხლი 8. თავდაცვის ატაშეს/წარმომადგენლისა და მისი აპარატის თანამდებობის პირების სოციალური და მატერიალურ-ტექნიკური უზრუნველყოფა. წარმომადგენლის აპარატის რეორგანიზაცია და ლიკვიდაცია, წარმომადგენლის თანამდებობის გაუქმება
1. თავდაცვის ატაშეს/წარმომადგენლისა და მისი აპარატის თანამდებობის პირთა თანამდებობრივი სარგოები და აპარატის შენახვის ხარჯები, აგრეთვე თავდაცვის ატაშეს/წარმომადგენლის, მისი აპარატის თანამდებობის პირებისა და მათი ოჯახის წევრების პირველადი საყოფაცხოვრებო მოწყობის მიზნით ანაზღაურებადი ერთჯერადი თანხები განისაზღვრება საქართველოს ფინანსთა სამინისტროსთან შეთანხმებით, საქართველოს თავდაცვის მინისტრის ადმინისტრაციულ-სამართლებრივი აქტებით.

2. თავდაცვის ატაშეს/წარმომადგენლისა და მისი აპარატის თანამდებობის პირთა სოციალური დაცვისა და გარანტიების მიმართ გამოიყენება „დიპლომატიური სამსახურის შესახებ“ საქართველოს კანონით დადგენილი წესები.

3. როტაციის წესით სამუშაოდ მივლინებაში წარგზავნილი თანამდებობის პირები და მათი ოჯახის წევრები სარგებლობენ დიპლომატიური იმუნიტეტით საქართველოს საერთაშორისო ხელშეკრულებებისა და შეთანხმებების შესაბამისად.

4. თავდაცვის ატაშეს/წარმომადგენლის აპარატის რეორგანიზაცია და ლიკვიდაცია, თავდაცვის ატაშეს/წარმომადგენლის თანამდებობის გაუქმება ხორციელდება საქართველოს თავდაცვის მინისტრის ბრძანებით, საქართველოს კანონმდებლობის შესაბამისად. 

